STEFNUMÓTUN HELGAFELLS 2005

INNGANGUR

Klúbburinn hefur verið öflugur undanfarin ár og staðið að margskonar framfara-málum í okkar bæjarfélagi og víðar. Fjáröflun til styrktarverkefna er í nokkuð föstum skorðum og fyrirtæki jafnt sem almenningur taka okkur vel þegar til þeirra er leitað. Mörg verkefni eru framundan  og ný bætast við, þannig að rétt er að staldra við og skipuleggja starfið með stefnumótun fyrir klúbbinn.

Í dag eru sjö nýir félagar komnir í aðlögun og nokkuð auðvelt virðist vera að fá nýja menn til að ganga í klúbbinn, ef það er það sem við viljum.  

Skipuleggja þarf starfið vel og gera fundina skemmtilega og aðlaðandi fyrir félaga þannig að menn líti á það sem tilhlökkunarefni að mæta á Kiwanisfund, sem leiðir þá vonandi til öflugri og fjölbreyttari umræðu.

Klúbburinn þarf að halda áfram að gera góða hluti fyrir samfélagið og markviss stefnumótun er ein af forsendum fyrir öflugu starfi og því að viðhalda þeim krafti sem einkennt hefur þennan klúbb.

STAÐA HELGAFELLS Í DAG

Staða klúbbsins í dag er mjög góð, félagar eru nú 74,  meðalaldur er 53 ár og eru sjö væntanlegir nýjir félagar í aðlögun. Fundarsókn er með ágætum, þó alltaf megi gera betur, en taka verður til greina að fjöldi sjómanna og vaktavinnumanna eru félagar í Helgafelli og eiga þeir ekki alltaf möguleika á að mæta á fundi.

Helgafellsfélagar eiga í hlutafélagsformi stórt og vel búið hús til afnota fyrir fundi, veislur, tómstundastarf , móttöku gesta og annað sem fylgir klúbbstarfinu. 

Fjárhagur er góður bæði hjá félagssjóði og styrktarsjóði.

Samskipti við aðra klúbba eru of lítil. Við ættum að gera meira af því að heimsækja aðra klúbba, sérstaklega á okkar svæði og jafnframt að bjóða aðra klúbba velkomna til okkar.

Fræðslustarf innan klúbbsins mætti vera meira, sem og samskipti við fræðslu-nefndir umdæmisins.

Mætingar á svæðisráðsfundi hafa verið í góðu lagi ( þegar veður leyfir) og oftast nær er mæting á umdæmisþing með miklum ágætum. Fulltrúar klúbbsins, oftast forseti, sækja Evrópuþing flest ár.

Klúbburinn hefur tekið virkan þátt í Joð-verkefninu, K-degi, hjálmaverkefninu og unnið með bæjarbúum að hreinsun bæjarins og fleiri samvinnuverkefnum.

Fundir hjá Helgafellsfélögum eru haldnir tvisvar í mánuði frá september fram í apríllok, oftast 16 – 17  fundir þar af 5 – 6 almennir fundir. Þeir fundir sem mest er lagt í eru árshátíðin sem jafnframt er stjórnaskiptafundur og jólafundur sem haldin er sameiginlegur með Sinawikkonum. 

Fastar skemmtanir eru þorrablót og fjölskylduferð á fastalandið auk þess sem Sinawik býður til vorfagnaðar í lok vetrar.

Mikil og góð aðstaða til tómstundastarfa er í húsinu okkar og lífgar hún mikið upp á klúbbstarfið, eflir félagsandann og laðar að nýja félaga. 

STYRKUR HELGAFELLS

Styrkur klúbbsins liggur aðalega í stærð hans og samheldni félaganna sem flestir búa yfir mikilli reynslu í Kiwanisstarfinu.

Starf klúbbsins er mjög fastmótað og öflugt, bæði félagsstarfið sjálft, fjáraflanir og einnig tómstundastarfið, sem hefur farið vaxandi.

Klúbburinn er mjög vel settur varðandi alla aðstöðu og nýtur mikils velvilja meðal bæjarbúa. Helgafell heldur úti myndarlegri heimasíðu til kynningar á starfi sínu.

VEIKLEIKAR HELGAFELLS

Stærð klúbbsins býður því heim að menn hverfi í fjöldann og verði óvirkir og því mætti virkja marga félaga betur og þá bæði yngri menn og eldri félaga.

Erfitt hefur verið að brydda upp á nýjungum eða endurvekja gamla viðburði í klúbbstarfinu, svo sem herrakvöld, leikhúsferðir, matarkvöldin, o.fl.

Ekki hefur verið nógu vel mætt á árshátíð og stjórnarskipti undanfarin ár, en með breytingum sem samþykktar hafa verið stendur það vonandi til bóta.

STEFNUMÓTUN HELGAFELLS

A. Framtíðarsýn.

Að fortíð skal hyggja er framtíð skal byggja. Starf  Kiwanisklúbbsins Helgafells stendur á traustum grunni tæplega 30 ára starfsemi hans í Vestmannaeyjum. Öflugur Kiwanisklúbbur er og á að vera ein af máttarstoðum samfélagsins þar sem hann starfar, sérstaklega til stuðnings börnum og þeim sem erfitt eiga.

Breyttir tímar kunna að kalla á breytt vinnubrögð og af þeim sökum er mikilvægt að hafa skýr markmið og fastmótaða stefnu sem tekur fullt mið af því sem vel hefur gengið í starfi klúbbsins.

Til að styrkja innra starf klúbbsins þarf stöðugt að huga að eðlilegri endurnýjun og vexti með inntöku nýrra félaga, fræðslu og starfi sem byggir á gleði og áhuga.

Helgafell starfar sem hluti af Kiwanishreyfingunni og þarf því að rækta gott samband og samskipti við aðra klúbba, umdæmið og alþjóðahreyfinguna. Það gerum við með virkri þátttöku, jákvæðum samskiptum og fyrirmyndarstarfi.

Náin samvinna Kiwanisfélaga innan klúbbs og utan ásamt fjölskylduvænni stefnu er mikilvægur þáttur í að halda við fjölmennum og kraftmiklum klúbbi.

B. Markmið og áherslur.
Til að gera starfið markvisst í framtíðinni þarf að halda áfram á sömu braut og hingað til með öflugt, vel mótað starf er byggist á meginmarkmiðunum 6.

Búa þarf til skýrar vinnureglur fyrir nefndir og sjá til þess að það sé alltaf einn nefndarmaður eftir frá fyrra starfsári.

Tryggja þarf góð skýrsluskil og aðgang að upplýsingum fyrir þá sem við taka.

Virkja þarf alla félaga í starfi klúbbsins og vera vakandi og leiðandi fyrir nýja félaga þannig að þeir aðlagist fljótar hreyfingunni og klúbbstarfinu.

Nauðsynlegt er að vera vakandi fyrir því að viðhalda fjölda félaga í klúbbnum í komandi framtíð og móta stefnu um stærð klúbbsins.

Þeir sem mæla með nýjum félögum skulu vera ábyrgir fyrir fyrstu fræðslu þeirra.

Hafa skal samband við félaga sem hætta að mæta, leita skýringa og reyna að efla áhuga og byggja viðkomandi upp til framtíðar.

Huga skal að góðri vinnuáætlun fyrir öll verkefni sem við tökum að okkur.

Fjáröflunarleiðir og sérstaklega auglýsingarsöfnun vegna styrktarverkefna þarf að vera vel skipulögð til að forðast árekstra og yfirálag á fyrirtæki.

Æskilegt er að móta framtíðarstefnu varðandi styrktarverkefni ef hægt er, til dæmis með ákvörðun um árleg framlög.

Ef gera þarf breytingar verður að vera til ákveðið ferli sem byggir á ákvörðun funda, þannig að ekki sé verið að breyta einhverju einungis breytinganna vegna.

Stefnt skal að því að fundir séu ávalt skemmtilegir og áhugaverðir.

Halda þarf fast í þá dagskráliði sem fyrir eru og gengið hafa vel svo sem þorrablót, jólafund, fjölskylduferð o.fl .

Stefnumótun er aldrei lokið að fullu, hún þarf alltaf að vera í endurskoðun og er einungis vinnuplagg til skipulagningar á því starfi sem félagar koma sér saman um.

Stefnumótun klúbbsins skal endurskoða árlega af stjórn og félagsfundi og hver stjórn leggur síðan fram sínar áætlanir (deilimarkmið) byggðar á henni.

STARFSÁÆTLUN 2004 – 2005

1 Halda áfram á sömu braut og vinna eftir stefnumótun.

2 Vera jákvæðir og opnir fyrir nýjungum.

3 Auka fræðslu um klúbbinn og hreyfinguna.

4 Fjölga félögum um 3 – 4. 

5 Hlúa að innra starfi klúbbsins og halda uppi öflugu tómstundastarfi.

6 Gera fundi líflegri og brydda upp á fræðandi og skemmtilegum fyrirlestrum.

7 Stuðla að og viðhalda góðri innheimtu félagsgjalda.

8 Nýta nútímatækni til auglýsinga og kynningar á klúbbnum.

STARFSÁÆTLUN 2005 – 2006

1 Fara yfir og endurskoða stefnumótun og vinna eftir henni í framhaldi

2 Meta skal starf síðasta starfsárs og leggja fram drög að nýrri stefnumótun ef          þurfa þykir

3 Hlúa að fjölda félaga og viðhalda

STARFSÁÆTLUN 2006 – 2007

1 Endurskoða þarf stefnumótun og vinna eftir henni í framhaldi.

2 Meta síðasta starfsár

3 Viðhalda fjölda og styrk klúbbsins

STARFSÁÆTLUN 2007 – 2008

1 Gera nýja stefnumótun og leggja fram til samþyktar
SÁ SEM HEFUR NÁÐ ÖLLUM SÍNUM MARKMIÐUM HEFUR SETT ÞAU OF LÁGT.

                                                                            Vestmannaeyjum 25.mars 2005

